
TXOSTENA: ARABAKO ERRIOXAKO ARDOAREN ETA ARABAKO TXAKOLINAREN MAHATS BILKETA, 2021
ARABAKO ERRIOXA
Bi hilabete baino gehiago ia ur tantarik gabe egon ondoren, ekainaren erdialdetik irailera, eta ekaineko gehiegikerien ondoren, 2021eko mahats bilketari ekin zitzaion, 2020ko mahats bilketa baino astebete beranduago gutxi gorabehera. Uzta ona espero zen kalitateari dagokionez, baina urria etekinaren aldetik. Mahats bilketa ia azarora arte luzatu zen, eta gorabeherak ere izan zituen, meteorologia aldakorra izan zelako, hainbat eurialdi izan baitziren. Hala ere, amaiera goxoa izan zuen, mahatsak bere ziklo osoa egin ahal izan duelako, oro har, osasun ezin hobearekin. 
Arabako Errioxan, lehenengo mahats mordoak  iraileko bigarren astean sartu ziren upeltegietan, hilaren hasieran euria egin ostean. Une horretan, urak harrera ona izan zuen, mahats mordoak osasuntsu eta solte baitzeuden, eta lehorteak lerma-lerma eginda utzitako aleak garbitu eta loditu baitzituen.  
Kanpoko barietate goiztiarrenen lehen mahats mordoak baino moztu ez zirenean, euria egin zuen berriro, eta, horren ondorioz, berriro geroratu behar izan zen bilketa. Iraileko azken astera arte ez zen mahats bilketa orokortu Arabako Errioxan, eta bilketa selektiboak egin ziren ontze prozesu onenera iritsitako mahastietan.  Une horretan, mahasti beteenetan botritis agerraldi isolaturen bat kenduta, mahatsak osasuntsu iraun zuen; hala ere, upeltegi batzuek arrisku handiagoko lursail batzuetan mahatsa biltzea erabaki zuten, baldintzak oraindik okerragoak izango zirelakoan.
Urrian hasita, beste ur gertaera batek ere bilketa eten zuen une batez. Iraileko euriteen ondorioz, tempranilloa eta biura motelago ondu ziren, eta, beraz, urriaren hasieran oraindik mahats zuria biltzen ari ziren. 
Portaera meteorologikoa espero zitekeen onena izan zen urrian. Hezetasunik gabeko lurrak eta mahatsondoak ondo bereganatu zuten eroritako ura. Egunez izandako tenperatura leunek, iparraldeko brisak nagusi zirela, osasuntsu gorde zuten mahatsa, salbuespen gutxirekin. Baldintza horiei eta alde handiko tenperaturei esker, mahatsaren ontzea emeki-emeki burutu zen. Horrek urriko lehen hiru asteetan Arabako Errioxako eremu osoan bilketa selektiboa eta jarraitua egitea ahalbidetu zuen. Urriko lehen hamabostaldian, tempranillo eta biura barietateak moztu ziren, bai eta beste barietate minoritario batzuk ere, hala nola maturana.
Urriaren 4tik 17ra bitartean mahats bilketa areagotu egin zen, eta mahatsa baldintza onenetan jaso zen mahastietan aukeraketa eginda, baina astebete geroagora arte ez zen kanpaina amaitu Arabako Errioxako mendebaldean eta mahasti garaienetan.
	Datu ofizialekin, Kontseilu Arautzaileak ia 96,5 milioi kilo mahats bildu ditu 2021ean Arabako Errioxan, 2020ko uztaren aldean zertxobait gehiago.
2021eko mahats bilketa honetan, ohi baino luzeagoa, mahatsa oro har oso osasuntsu sartu da upeltegian, kolore nabarmena duela, 2020ko uztakoak baino areago oraindik, ordukoak ere kolore nabarmena zuen arren. Uztan egindako ardoen lehen dastaketek itxaropena ematen dute: kolore nabarmeneko ardoak, oso aromatikoak eta tanino biribilak. Mahatsa astiro eta arian-arian ondu da, hainbat arrazoi direla-eta: irailetik bota duen ura, tenperatura epela egunez eta freskoa gauez eta osasun aparta.
Pandemiaren ondorioz izandako gertakariei dagokienez, COVIDaren  bigarren kanpaina gorabeherarik gabe igaro da, aurreko kanpainan izandako esperientziari eta ezarritako protokoloen jarraipen zorrotzari esker. Hala ere, ohiz kanpoko egoera horretan langileen kudeaketak dakartzan zailtasunen, mahatsaren prezioa gero eta txikiagoa izateko aurreikuspenen eta eskulana gero eta urriagoa izatearen eraginez, handiagoa izan da, aurreko kanpainan gertatu zen bezala, mahats biltzaile mekanikoarekin bildutako mahastien azalera Arabako Errioxan ohikoa denaren aldean, mahatsa eskuz bildu izan baita, tradizioz, mahasti gehienetan.
ARABAKO TXAKOLINA
Arabako Errioxan bezala, ia hiru hilabetez prezipitaziorik gabe egon ondoren, iraila euriarekin hasi zen eta, tarteka, euria egiten jarraitu zuen urriaren hasierara arte. Egun horietan hasi zen mahats bilketa Aiaraldean, 2020ko kanpainan baino bi aste beranduago. 
Iraileko euriteek, oro har, ez zuten kalterik eragin fruituaren kalitatean, eta alea loditu zenez, etekina handitu egin zen. Etekina murriztuta zetorren, udaberriko izozteen eta mamitzearen gabezien ondorioz. 

Mahats bilketa azaroaren lehen astearen amaierara arte luzatu zen, zeinean Hondarrabi Beltzako azken ardo beltzaren mahats mordoak bildu baitziren, eta egun horietarako mahats bilketa berantiarreko ardoetarako mahatsa baino ez zen geratu. 

Bolumenari dagokionez, 2020ko uztaren oso azpitik dago, errekor absolutua izan baitzen ordukoa. Hala ere, kalitate handikoa da, eta horrek, zalantzarik gabe, ardo handiak emango ditu. Arabako Txakolinaren Kontseilu Arautzailearen arabera, orain arteko uztaren kalkuluak ez dira asko aldatuko azken zifra ofizialetatik: 450.000 kg mahats gutxi gorabehera, hau da, Araban txakolinerako jaso ohi den kopurua, baina 2020an bildutakoa baino % 40 gutxiago. 
Guardia, 2021eko azaroaren 8a

